
  Desse er med:

Silje

Egil (ektemannen til Silje)

Oddrun (mora til Silje)

Else (mora til Egil)

Trond (den yngre broren til Egil)


  1. SCENE

(Drømmesekvens – sjå også Drømmebanken, bakerst i manus)

SILJE, EGIL, ODDRUN, TROND og ELSE sitt rundt bordet heime hos SILJE og EGIL, heilt stille, alle er svært konsentrerte om å ete.


  2. SCENE

SILJE, EGIL og ODDRUN sitt rundt bordet heime hos SILJE og EGIL.

SILJE: Heilt sikkert at du ikkje kan ta fri?

EGIL:Ja, Silje.

SILJE:Ver så snill! No som ungane skal vere borte og vi har heile kvelden for oss sjølve. Vi kunne ha gått ut og delt ei flaske vin ... kanskje dratt på Credo og ete.

EGIL:Vi tar det igjen seinare.

SILJE:Ja.

EGIL:Du ... ikkje gi meg dårleg samvit, da!

SILJE:Nei da.

EGIL:Det er ikkje lenge til vi drar til Brasil heller no. Da kan vi drikke vin og kose oss saman, fjorten dagar i strekk.

SILJE:Ja.

ODDRUN søler plutseleg kaffi på kleda sine.

ODDRUN:Fan!

SILJE:Gå ut på badet og hent ein blaut klut til henne, Egil. (EGIL reiser seg, og går)

ODDRUN:Det er ingenting som verkar på meg lenger. Eg greier ikkje eingong å få i meg kaffien utan å søle.

SILJE:Alle søler vel ein gong iblant, mamma.

ODDRUN:Huff! Slutt med det der! Du greier ikkje lure meg til å tru at eg er verken yngre eller friskare enn det eg er.

EGIL:(kjem tilbake) Det var ikkje nokon blaut klut der.

ODDRUN:He?

EGIL:Det var ikkje nokon blaut klut inne på badet.

ODDRUN ser forbløffa og irritert ut, SILJE begynner å le, EGIL begynner også å le.

EGIL:Eg tullar berre med deg, Oddrun! Eg skal bløyte ein klut og ta han med til deg!

EGIL snur og går tilbake, ODDRUN ser fornærma ut.

SILJE:Mamma, da. Det var ein spøk.

ODDRUN:Ja visst.

SILJE:Du ...

ODDRUN:Ja da.

SILJE:(skjuler eit sukk, smiler) Var det artig å sjå igjen gamlehuset, da, mamma?

ODDRUN:Huff. Det har du spurt meg om fem gongar etter at vi kom tilbake. Vil du høre kor takknemleg eg er for at de tok meg med, er det derfor du gneg slik på det der?

SILJE:(lågt) Nei, eg har ingen forhåpningar i så måte!

ODDRUN:He?

SILJE:Ingenting!

ODDRUN:Ein skulle jo tru det var du og ikkje eg som begynner å bli gammal, slik som du spør opp!

SILJE:(på innpust) Ja!

EGIL:(gir kluten til ODDRUN) Ver så god! (ODDRUN tar berre imot, og begynner å tørke vekk kaffien) Ja, ja! Du får ha takk for turen, da, Oddrun! Og takk for besøket!

ODDRUN:Sjølv takk.

Dei seier ha det til kvarandre, EGIL går.

ODDRUN:Han arbeider mykje.

SILJE:Vi arbeider mykje begge to, mamma.

ODDRUN:Ja, de gjer vel det.

SILJE:Eg var på kontoret til klokka ti i går kveld.

ODDRUN:Ja! (ventar litt) Eg skjønner ikkje kvifor, men det er no så. De vassar i pengar, men de har nesten aldri råd til å ta fri. Eg forstår ikkje kva de skal med alt saman, alle tinga de kjøper ...

SILJE:Nei.

ODDRUN:Eg forstår ikkje korleis de kan ha glede av det, de har jo ikkje tid til å bruke noko av det.

SILJE:Nei!

ODDRUN:Men likevel skal de ha meir. De blir aldri fornøgde, verkar det som.

SILJE:Nei!

ODDRUN:Og ungane er i ferd med å bli akkurat like eins.

SILJE:Ikkje klag på ungane, mamma.

ODDRUN:Eg gjer ikkje det. Det er ikkje deira skyld at dei blir bortskjemte.

SILJE:Det er mi skyld, det er klart.

ODDRUN:Det var ikkje det eg sa.

SILJE:Men det var det du meinte.

ODDRUN:Du har no vel eit ansvar for korleis ungane dine blir, du, som alle foreldre.

SILJE:Ja da. Slik du har ansvar for at eg har vorte som eg har vorte.

ODDRUN: (flirer) Nå nei, du. Det får far din få ta mesteparten av skylda for.

SILJE: (like ved å bli sint, men tar seg saman) Ja, ja, så seier vi det.

ODDRUN: Han skjemte deg slik bort at det er ikkje sant.

SILJE:Ja da, ja da. Det er greitt, det er pappa si skyld at det har gått så gale med meg som det har gjort. (ventar litt) Her prøver eg og Egil å vere snill med deg ... vi tar deg med så du får sjå igjen gamlehuset, vi ber deg med heim på middag etterpå ... og så driv du på slik som dette.

ODDRUN:Skal du gi meg dårleg samvit no?

SILJE:Nei, veit du ... så ambisiøs er eg ikkje.

ODDRUN:(flirer) Nei, for samvit har eg jo ikkje.

SILJE:Huff! No gir vi oss, mamma.

ODDRUN:Ja visst. No gir vi oss.

SILJE:Mamma, da.

ODDRUN:No gir vi oss, seier eg jo.

SILJE:Eg har lyst på meir kaffi, eg. Skal eg gå og hente litt meir til oss?

ODDRUN:Nei, takk. Eg er forsynt.

SILJE:Ja vel. (blir sittande)

ODDRUN:Men du kan no vel hente deg ein kopp for det.

SILJE:Nei da, eg treng ikkje meir, eg heller.

ODDRUN:Du treng ikkje meir, nei. Men du hadde lyst på, sa du.

SILJE:Jo, jo, men det er ikkje så nøye.

ODDRUN:(ser på SILJE, flirer) Du både ser ut og oppfører deg som om det var du som spikra frelsaren på korset nokre gongar.

SILJE:Ja vel. Er det noko meir du har å utsette på meg med det same, så er eg takknemleg om du seier det. Så har eg klart for meg kva eg bør jobbe med, da, veit du.

ODDRUN:Næmen, så godt å høre at du kan vere frekk.

SILJE:Kan du ikkje slutte?

ODDRUN:Du er altfor lite frekk.

SILJE:Og det seier du? Er det nokon som har prøvd å lære meg kva snille jenter bør og ikkje bør gjere, så er det vel du.

ODDRUN:Ja, det vart no mi rolle, det, når du hadde den faren du hadde.

SILJE:Det er ikkje noko artig å ha deg på besøk, når du er slik.

ODDRUN:Nei.

SILJE: (blir sitjande og sjå på ODDRUN ei lita stund, er lei seg og opprørt) Eg gjer så godt eg kan, mamma.

ODDRUN:Det gjer du sikkert.

Stille, SILJE sitt og ser på ODDRUN, ODDRUN ser meir og meir plaga ut, begynner etter kvart å gråte, SILJE reiser seg og går bort til henne, skal til å stryke henne over håret, men får seg ikkje til det, nøler og trekker til seg handa, ser litt rådvill ut, blir sittande og klappe henne på skuldra i staden.

SILJE:Mamma, ikkje gråt. Eg meiner ikkje ... eg blir berre litt sliten. Eg skjønner at det ikkje er så lett å vere deg.

ODDRUN:Eg vil ikkje vere slik.

SILJE:Du burde komme deg ut og treffe folk litt oftare enn du gjer.

ODDRUN:Og kven skulle eg treffe? Eg kjenner jo ingen lenger ... dei er borte, alle saman.

SILJE:Du kan da vel bli kjent med nokon.

ODDRUN:I min alder? (ler ein trist latter) Vent til du blir gammal sjølv, Silje, så forstår du!

SILJE:Veit du kva vi gjer? Kvar onsdag ettermiddag er det underhaldning på eldresenteret. Så i morgon kjem eg og hentar deg, og så kjører eg deg ned dit.

ODDRUN:Nei.

SILJE:Kvifor ikkje det? Du kjem til å storkose deg.

ODDRUN:Eg har så vondt i ledda, og ... nei. Eg har ikkje lyst.

SILJE: Men du kan ikkje sitje aleine heime i leilegheita heile tida. Det er det som gjer deg så ... nedfor.

ODDRUN:Slutt, Silje!

SILJE:Veit du ... da vi var i gamlehuset i dag ... det var så mange gode minne som strømte på. Eg skulle ønske du kunne hente fram berre lite grann av den personen du var da vi budde der.

ODDRUN:Som om du veit kven eg var da vi budde der. (pause, SILJE ser forundra på henne) Som om du veit noko som helst om korleis eg hadde det den gongen. Han kunne vere ein tyrann nokre gongar, Silje. Han hadde ein vennleg måte å vere tyrannisk på, men han var like fullt ein tyrann. (SILJE er tydeleg prega av det ho hører, ser nesten forskrekka ut) Du aner ikkje korleis det er å ikkje kunne bestemme noko som helst over seg sjølv. Du trur han var slik ein helgen, du, men han ... du aner ikkje ...

SILJE:(svært prega, men prøver å utstråle ro, kontroll) Mamma.

ODDRUN:Eg har ikkje sakna han eit sekund, veit du det?

SILJE:Mamma. No er det nok.

ODDRUN:Det var jo du som begynte snakke om korleis det var den gongen.

SILJE:Ja, men ...

ODDRUN:... da må du jo tole å høre min versjon også.

SILJE:Nei, mamma, det ...

ODDRUN:Hadde du visst litt meir om korleis han var å vere gift med, så hadde du kanskje forstått meg litt betre også.

SILJE:Mamma ... nærgåande skildringar av korleis det stod til i samlivet dykkar, vil eg rett og slett bli skåna for å høre, eg er dottera dykkar.

ODDRUN:Så du forstår ikkje at eg har behov for å nyansere det bildet du har av meg og far din? Du forstår ikkje at ...

SILJE:(plaga, surt, avbryt ODDRUN) Ja, men så ... huff ... snakk om dei der ... nyansane dine til nokon andre, da, om det er så forferdeleg viktig for deg!

ODDRUN:Eg bryr meg da ikkje om kva andre folk tenker og seier om meg. Andre folk kan tenke så stygt om meg som dei berre vil ... men du er dottera mi! (på gråten) Og det gjer vondt når du har den oppfatninga av meg som eg veit at du har.

SILJE: (litt høgare, kjempar for ikkje å miste kontrollen) Ja, men eg vil ikkje, hører du. (lågare igjen) Eg stiller opp for deg nesten same kva det er snakk om, men ikkje for å høre deg rakke ned på pappa. (pause) Mamma, no sluttar vi, begge to.

ODDRUN:Ja. Og så snakkar vi om noko hyggeleg i staden? Vêret eller noko slikt.

SILJE:Mamma, da!

ODDRUN:Kva er det? Er det ikkje slik du vil ha det, da? Lett og ukomplisert. Kvar gong noko blir litt vanskeleg, så skygger du unna med ein gong. Du har jo alltid vore slik.

Stille, SILJE ser svært fortvila og plaga ut.

